
Dat steiht d‘r in: 
- Dat plattdüütske Sülvenraadsel in 

dat Platt - Bladd 
- Platt in oostfreesk Kinnergaarns 
- De 18. Plattdüütskmaant 

- Warven för Plattdüütsk mit de 
Plattdüütskbeupdraggten 

- Platt in Kinnermund  
- Driest noch wat tolehren

___________________________________________________________________________ 
 
 

Keerlke-Pries 2023 
 

 
Leve Leden, 
 
all Jahr in d’ Harvst word disse Pries vergeven. 
 
De Keerlke-Pries word utgeven an en Minske of en Institution, de 
besünners vööl för uns Platt daan hett. Elke Jahr blifft dat bit tolest 
geheem, well meent is.  
 

De Keerlke word van ’t Jahr utgeven up 
 

Fredag, de 24. November 2023, 19.00 Ühr,  
in dat Landhuus Oltmanns in Neermoor,  
Wankelstr. 2 - 4, 26802 Moormerland. 

 
 

 
Bi en mooi Programm willen wi binanner wesen un de Keerlke-Pries fieren. 
 
Mellt Jo bitte bit to de 14. November 2023 an unner de Telefonnummer 04941-6981290 
(maandags un dönnerdags 8.00 bit 11.30 Ühr), per Mail unner oostfreeske.taal@ewetel.net,  
mit en Postkaart an Oostfreeske Taal, Postfack 1580, 26585 Auerk, of mit Fax  
unner 04941-179970.  
 
Wi freien uns düchtig, wenn Ji komen! 

 
Beste Gröten 

 
Hans Freese, Vörsitter 

mailto:oostfreeske.taal@ewetel.net

Dat plattdüütske Sülvenraadsel in dat Platt - Bladd 
 

Över 32 Jahr hett en plattdüütske Sülvenraadsel unner de Överschrift „Driest noch wat to-
lehren“ elke lest Saterdag in d‘ Maant in dat Dagbladd van de Oostfreeske Narichten stahn. 
Nu is dat vörbi. Dat plattdüütske Sülvenraadsel kriggt nu en fasten Stee in dat Platt - Bladd. Ji 
könen al maal mitraden un neeisgierg wesen, well dat Book woll winnt. 
Well mitraden will un noch kien Lidd is, kann nu in de Vereen intreden un kriggt dat Platt-
Bladd dreemaal in ‘t Jahr tostüürt. Seggt dat wieder an all Lüü, de Freid an ‘t Raadselraden 
hebben. 
De Vörstand van Oostfreeske Taal 
 

 
 

Andreas Gerdes un de Raadseltüfftlers Anna Risto (Woquard), Hanne Agena (Egels),  
Anne-Grete Friedrichs (Extum), Else Bontjes (Leezdörp), Klaas Donker (Mainhaaf),  
Alfred Henkel (Wallinghusen) un Hinni Goes (Vitterbuur) willen geern, dat dat wiedergeiht. 
 

Plattdüütsk in de oostfreesk Kinnergaarns 
 

In Mai- un Junimaant 2023 hett dat Platt-
düütskbüro en Umfraag bi de oostfreesk 
Kinnergaarns maakt. Dat Büro wull weten, 
of dat in de Inrichtens Lüü gifft, de 
Plattdüütsk proten of snacken könen un of 
se mit Plattdüütsk arbeiden. Mitmaakt 
hebben haast 52 % van de Kinnergaarns in 
uns Regioon. Daarbi hett sük rutstellt, dat 
83 % van de Kinnergaarns Lüü hebben, de 
Plattdüütsk proten of snacken könen. Man 
blot in haast 30 % van de Kinnergaarns is 
en Fackkraft, de alltied mit de Kinner Platt-
düütsk proten deit. Man sücht: Ok wenn 

dat Ergebnis in d‘ Vergliek to anner Regio-
nen seker good is, geiht noch mehr. In de 
Koppen sitt faaktieds noch binnen, dat 
man neet good Hoogdüütsk lehrt, wenn 
man ok mit Platt upwassen deit. De 
Wetenskupp hett intüsken wesen, dat dat 
verkehrt is. 
Man wi weten nu: Wi hebben noch en Bült 
to doon! 
De Ergebnissen van de Umfraag kann man 
sük hier ankieken: 
https://platt.ostfriesischelandschaft.de/do
wnloads/ 

 

https://platt.ostfriesischelandschaft.de/downloads/
https://platt.ostfriesischelandschaft.de/downloads/

De 18. Plattdüütskmaant: „Platt bleiht!“ un „Laat Platt wassen!“ 
 

 
De 18. Plattdüütskmaant geiht los mit: Hans Freese, 1. Vörsitter van Oostfreeske Taal, Else un 
Edzard Harms van de Stiftung heimatkulturelle Jugendbildung in Oostfreesland (boven van 
links na rechts), Landskuppspräsident Rico Mecklenburg, Ute Meinert van de Arbeids-
gemeenskupp Oostfreeske Spaarkassen, Grietje Kammler van dat Plattdüütskbüro, Elke 
Fresemann, Plattdüütskbeupdraggte van de Gemeente Bunn, un Landskuppsdirektor Dr. 
Matthias Stenger (unnern van links na rechts), Foto: Sebastian Schatz  

 
För de 18. Plattdüütskmaant harr sük dat 
Plattdüütskbüro tosamen mit de Platt-
düütskbeupdraggten van de Kommunen in 
Oostfreesland twee Mottos överleggt. Mit 
dat Motto „Platt bleiht!“ sullen all de 
anproot un ansnackt worden, de al heel 
good Plattdüütsk könen. Se sullen noch 
mehr Plattdüütsk in hör Olldag, besünners 
ok mit hör Kinner un Enkelkinner proten 
un snacken. Mit dat Motto „Laat Platt 
wassen“ sullen all de, de sük noch neet 
troot hebben, Platt as Spraak to bruken, 
anproot un ansnackt worden. Se könen 
„hör Plattdüütsk“ wassen laten un de 
Spraak eenfach mehr utproberen.  
Dat Plattdüütskbüro harr tosamen mit de 
Plattdüütskbeupdraggten en Bült Aktionen 

up de Benen stellt, um för Plattdüütsk to 
warven. Butendeem geev dat weer vööl 
för Kinner: De Kinnerbookautorin Andrea 
Reitmeyer weer mit dat Book „Lüttje Imm 
Hermine – Waar büst du to Huus?“ un-
nerwegens, de Buukproter Uwe Maas mit 
sien Kinnerprogramm un de Musik-
pädagoge Remmer Kruse hett weer en 
plattdüütske Schoolhymne schreven. Bu-
tendeem hett dat Plattdüütskbüro de 
Maant daarför bruukt, en Bült Lüü an en 
Umfraag deelnehmen to laten, daarmit 
dat bold weer Tahlen daarto gifft, wo vööl 
Lüü in Oostfreesland egentlik noch Platt-
düütsk proten of snacken un verstahn 
könen. De Ergebnissen worden latestens 
token Vörjahr vörstellt.  

Warven för Plattdüütsk mit de Plattdüütskbeupdraggten van Oostfreesland 
 

 

 
Över 15 Maal weren de Plattdüütsk-
beupdraggten van de Kommunen in 
Oostfreesland tosamen mit dat Platt-
düütskbüro in de 18. Plattdüütskmaant up 
Tour. Se hebben Infostannen upboot un 
Materiaal wesen: Van Upklevers, över 
Postkaarten bit hen to Boken un Spillen 
weer alls daarbi. Butendeem hebben se 
över hör Wark as Plattdüütskbeupdraggte 
vertellt un en Bült Fraagbogens to ut-
füllen verdeelt. 
En Bült Lüü interesseerden sük för dat 
Wark, man bi annern mutt dat noch mehr 
in de Koppen, wo belangriek dat is, dat 
man ok Kinner de Spraak anbeden deit. 
Besünners mooi weer, dat daar ok en Bült 

Mesters un Erziehers bi weren, mit de 
man proten kunn. Dat Interess van de 
Scholen un Kinnergaarns, an de Arbeid mit 
Plattdüütsk, word alltied grötter. 
De Plattdüütskbeupdraggten weren in dit 
Jahr ok up dat Döskefest in Wiebelsbuur 
daarbi, up de Wekenmarkt in Wittmund, 
bi de Septemberpartie in Hesel, de Jüm-
medag in de Samtgemeente Jümm, de 
Regionaalmarkt in Esens, bi Multi-Nord in 
Leer, de Wekenmarkt in Door’m, de 
Hobby- un Kreativmarkt in Weener, in dat 
EDEKA-Center in Rhauderfehn, un bi dat 
Früchtefest in dat Ökowark in Emden. 
Neei daarto kweem en Aktioon in de Dr. 
Becker Klinik in Nörddiek.  

De Plattdüütskbeupdraggten (van links na rechts) Jochen Behrends, Samtgemeente 
Brookmerland, Heidi Wientjes, Landkreis Auerk, Harm Dieling, Gemeente Süd-
brookmerland, Gerda Hinrichs, Gemeente Ihl, un Grietje Kammler van dat Platt-
düütskbüro an de 3. September 2023 in Wiebelsbuur, Foto: Wolfgang Wientjes 

Plattdüütsk in Kinnermund 
 

 

 

In de 18. Plattdüütskmaant hett dat Platt-
düütskbüro en Bült Aktionen för Kinner 
maakt. De Kinnerbookautorin Andrea Reit-
meyer nohm all Kinner van fiev oostfreesk 
Kinnergaarns mit up en plattdüütske Lees-
reis. Se hett in Esens, Filsum, Strackholt, 
Wybelsum un Ihl ut hör Book „Lüttje Imm 
Hermine, waar büst du to Huus?“ vör-
lesen, dat dat Plattdüütskbüro in oost-
freesk Platt överdragen dürs. Dat Book 
könen Kinnergaarns un Scholen, de mit 
Plattdüütsk warken willen, umsünst in dat 
Plattdüütskbüro för hör Inrichten kriegen. 
 

Ok de plattdüütske Buukproter Uwe Maas 
weer weer mit sien Kinnerprogramm up 
Platt unnerwegens. He hett mit sien 
Puppen de Kinner van de Grundscholen in 
Völlenerfehn un Neermoor besöcht.  
 

Mit daarbi weer ok de Musikpädagoge 
Remmer Kruse ut Nörden. He hett de 9. 
plattdüütske Schoolhymne schreven, in dit 
Jahr för de „Schule am Moortief“ in Nör-
den. All Schölers van de School weren bi 
dat Öven van dat Leed mit daarbi. 
 

Andrea Reitmeyer leest in 
de Kinnergaarn Füürtoorn in 
Wybelsum, Stadt Emden, 
vör, Foto: Kammler 

 
 
 
 
 
 
 
 

All Kinner hebben an de Aktionen in d‘ 
Septembermaant vööl Pläseer hatt. Ok 
vandaag verstahn de meesten heel good 
Platt un en Bült könen ok mehr up Platt 
seggen as man denkt. Man: Dat liggt an 
uns. Wi mutten de Spraak anbeden, denn 
word se ok van uns Lüttjen annohmen. 

Uwe Maas mit sien Puppen an de 
Grundschool in Neermoor, Foto: Kammler 

 
 
 

Impressum: Platt - Bladd is en Infomationsbladd van Oostfreeske Taal, Vereen för oostfreeske Spraak un Kultur 
i. V. Verantwoordelk för dat, wat daar insteiht: Hans Freese, Vörsitter. Redaktion: de Vörstand. Georgswall 1 - 
5, 26603 Auerk, Tel.: 04941-6981290, oostfreeske.taal@ewetel.net. Uns Datenschutzverklaren steiht up de 
Webbstee www.oostfreeske-taal.de  

mailto:oostfreeske.taal@ewetel.net
http://www.oostfreeske-taal.de/

DRIEST NOCH WAT TOLEHREN  Platt - Bladd-Raadsel, Utgaav Oktober 2023 
 
Wenn Ji de eerste Bookstaven van de Woorden 1 – 18 annannerhangen, kriegen Ji rut, wat 
heel wichtig in uns Leven is (5 Woorden, 6 Sülven). 
Dat sünd de Sülven: boh - da - dig - dum - e - e - e - eg - en - freei - ge - gel - gen - in - in - in - 
heid - ke - keerl - keln - laa - le - len - lu - mau - meer - meln - minnst - nen - nig - o - rah - ra 
rig - rik - rock - sett - sie - skupp - spinn - süch - sum - ten - tig - to - ver - ver - vers - we - 
webb. 
 
Daarna word söcht: 
01. De plattdüütske Schrievwies is en besünner …………     (3 S.) 
02. So sücht en kranke Minske ut.        (3 S.) 
03. Dat Weer is so ………., daar kummt wiss wat na.      (2 S.) 
04. Nu word dat ……... Tied, dat du klaar worst.      (3 S.) 
05. Du kannst ………. goden Dag seggen!       (2 S.) 
06. So sünd vandaag de Kinner in d` School, seggen de Mesters.    (4 S.) 
07. Daarför hebben sük de Fresen an `t Denkmaal Upstalsboom insett.   (2 S.) 
08. So heet dat Dörp bi ‘t Denkmaal up Platt (Nr. 7).     (1 S.) 
09. Vörnaam van de Geschichtenschriever Beninga, geb. in Grimersum.   (3 S.) 
10. Plattdüütsk Woord för „egoistisch“.       (4 S.) 
11. In disse Tied is dat en smakelk Eten.            (2 W. 4 S.) 
12. Dörp in Brookmerland mit en Waterwark.      (3 S.) 
13. Mook man froher bi de Ovend vör d` Bettgahnstied.     (3 S.) 
14. All Hoken up d` Terrasse hangen vull daarvan. Stübber mutt daarher.   (2 S.) 
15. De laten sük good upkrempen.        (3 S.) 
16. Dat kann ik faak för de Kiekkast.        (3 S.) 
17. In dat Dörp mutt um de Hoogmoor-See de Keierpadd utbetert worden.   (3 S.) 
18. Ehrenpries, nöömt na en Figur ut W. Siefkes Book. Word bold weer vergeven. (2 S.) 
 

Schrievt de Woorden up en Kaart, daar unner dat, wat rutkummt un stüürt de an Andreas 
Gerdes, Dimmtweg 5 in 26607 Auerk-Sandhörst. Ji könen de Uplösen ok tomailen an 
andreas.gerdes5@ewetel.net. Tied is bit to de 15. November 2023. Unner all Insendungen 
word weer en Book verloost. Dat Raadsel stammt ditmaal ut de Kopp un Penn van Anna 
Risto, Karkpadd 2, 26736 Woquard/Krummhörn. - Nu hoop ik, dat all Raderskes un Raders dit 
Raadsel weer vööl Bliedskupp maakt. Wenn de een of anner d'r maal nich mit torechtkummt, 
kann se/he sük driest hören laten. 
 

Uplest seggt dat Raadselmakerklottje, dat na 33 Jahr„Driest noch wat tolehren“ van de ON 
de Stohl för de Döör sett kregen hett, van Harten Dank, dat wi in ‘t Platt-Bladd en neei 
Tohuus funnen hebben un nu tominnst dreemaal in ‘t Jahr uns oostfreesk Platt wieder as 
Raadsel unner ‘t Volk bringen könen. 
 
Jo 
Andreas Gerdes 
„Oostfreeske Taal i. V. Auerk” 


